
Skaldslig søga ella søgulig skaldsøga 

Malan Marnersdóttir 
Føroyamálsdeildin, Fróðskaparsetur Føroya, FR-100 Tórshavn, Faroe Islands 

Samandráttur 
Greinin snýr seg um samansetingina, frásagnarháttin og 
persónslýsingina í søguligu skaldsøguni ... hvørt við 
sínar náðir eftir D. P. Danielsen (1913-91). Vi'st verður 
á, at samstundis sum skaldsøgan ímyndar fyri lesaran-
um, hvussu tey kunnu hava livað í eini niðursetubygd í 
fyrru helvt av 19. øld, viðger hon áhugamál og hugsjónir 
í seinnu helvt av 20. øld. 

Abstract 
In this article are analyzed composition, narrative style 
and character drawing in the historical novel ...hvørt við 
sínar náðir by D. P. Danielsen (1913-91). Also is de-
monstrated that in spite of the intention to stimulate the 
reader's imagination of the way of life of a group of peo-
ple in a new-founded settlement in the early 19th centu-
ry, the novel actually deals with interest and ideas pre-
vailing in the second half of the 20th century. 

Høvuðsevnið í hesi grein er skaldsøgan 
eftir D. P. Danielsen ... hvørt við sínar náðir 
(1990), ein søgulig skaldsøga um okkara 
tíð. Samansetingin, frásagnarhátturin og 
persónslýsingin verða lýst við atliti at tí 
søguliga, søgufrøðiliga og skaldsliga. Men 
fyrst skal verða greitt frá skaldsøguslagn-
um »søgulig skaldsøga«. 

Søgulig skaldsøga 
Skaldsøgur kunnu verða skiftar í bólkar, 
eitt nú eru menningar- og búningarskald-
søgur, ástarskaldsøgur, krimiskaldsøgur, 
kollektiv skaldsøga, »nýggja skaldsøgan«. 
Heitini sipa í summum førum til samanset-
ingina í bókini eitt nú menningar- og bún-
ingarskaldsøgan; í summum til gongdina, í 
»nýggju skaldsøguni« er t.d. eingin í van-
ligari merking; ella til evnið ást, brotsverk 
osfr. 

Heitið á søguliga skaldsøgubólkinum 
sipar til tað umhvørvi og ta tíð, tá ið søgan 
fer fram. Søguligar skaldsøgur fara fram í 
eini fortíð, sum hvørki høvundur ella lesari 
hava livað í, og tær snúgva seg um ella 
nema við hendingar, sum søgufrøðin sigur 
frá. Á tann hátt er søguliga skaldsøgan 
bundin av tí, sum vísindaliga er fingið til 
vega. 

Hinvegin er tað serstaka við søguligu 
skaldsøguni, at hon kann skapa eina sann-
líka tíðarmynd. Men sannlíkindini verða 
órógvað, um søgulig mistøk koma fyri. Eitt 
nú er tað ein tíðarvilla, at tey velta epli í 
søgu, sum fer fram áðrenn tey vóru komin 
til landið sum í Adalin (1978) eftir Odu 
Pedersen, ella tá Mette Winge letur kvørk-
veggjur liva í stórbýi í Skriverjomfruen 

(1988), sum fer fram í seinnu helvt av 18. 
øld væl áðrenn kvørkveggja varð vorðin 
býarfuglur.1 Sannlíkindini valdast kenslur 
lesarans. Tað eru verri enn so allir lesarar, 
sum gáa um slík brek, og tá gera tey einki. 
Lesarin má halda, at skaldsligi heimurin 
»er rættur«, passar til heimin, sum skald-
søgan hermir eftir. Søguligi heimurin má 
við øðrum orðum hóska til søguliga kunn-
leika lesarans um fortíðina. Eru tað søgulig 
viðurskifti, sum lesararnir ivaleyst ikki vita 
nakað um, má skaldsøgan lýsa tey soleiðis, 
at lesarin trýr lýsingini. Søguliga skaldsøg-
an er tískil nær skyld við realistisku skald-
søguna; um hon er væl eydnað, gevur hon 
eina trúliga mynd av lívinum, sum tað 
»veruliga« var. 

Nýtíðar søguliga skaldsøgan birtist, tá ið 
fólk fingu ans fyri søgu. Kendi ungarnski 
bókmentafrøðingurin Georg Lukács vil 
vera við, at tað var umleið fronsku kollvelt-
ingina í 1789 .2 Søgufrøðin sigur frá, at for-
tíðar samfeløg vóru øðrvísi skipað enn 
samtíðar samfeløg. Áhugin fyri søgu er for-
vitni eftir at vita, hvussu fortíðin gjørdist 
nútíð ,3 og á tann hátt grunda og skipa søgu-
vísindini minni okkara um fortíðina. Tey 
gera av, hvat ið er vert at geva gætur.4 Ein 
týdningarmikil munur millum søguvísindi 
og søguligan skaldskap er, at skaldskapurin 
kann leggja afturat, har ið søguligu keldur-
nar tiga ella eru ófullfíggjaðar. 

Søguligt medvit í nútímans merking 
gjørdist ein partur í mentanini í 18. øld, og 
søgan var eftir hetta tøk hjá skaldskapinum. 
Romantiska rákið í evropeiskum bókment-
um fekk fram nógvan søguligan skaldskap. 
I føroyskum bókmentum er í hesum sam-
bandi vert at nevna, at Sjóvarbøndurnir 

báðir - Jens Chr. Djurhuus og Jens Hendrik 
Djurhuus - tóku nýggj evni upp í kvæða-
yrkingini, Føroya søgu. Nýtolkingin hjá 
Jens Hendriki Djurhuus av leiklutunum hjá 
Sigmundi og Tróndi í Føringasøgu er har-
afturat eitt lýsandi dømi um áhugan fyri, 
hvussu fortíðin gerst nútíð. Yrkjararnir 
fyrst í tjúgundu øld yrktu um søgulig evni 
Jóannes Patursson, Janus Djurhuus, Hans 
A. Djurhuus og ikki at gloyma Jørgen-
Frantz Jacobsen. 

Fyrsta føroyska skaldsøgan Bábelstornið 
eftir Regin í Líð (1909) er ein persónlig og 
mentanarlig búningarskaldsøga, sum lýsir 
eina persónliga og tjóðskaparliga veking og 
tað fall, sum síðani kom. Fyrri parturin í 
skaldsøguni, »Ættarbregði«, er søguligur; 
hann byrjar umleið 1850, og parturin hevur 
til endamáls at vera baksýnið, sum greiðir 
hví tað er trúligt, at tað gekk so illa í hond 
at enda. Seinni partur skaldsøgunnar kemur 
heilt fram í samtíðina. (For)Søgan greiðir 
frá arvi, umhvørvi og øðrum fyritreytum 
hjá samtíðini í besta samljóði við natural-
istisku skaldsøguna. 

Det gode háb (1962) eftir William 
Heinesen byggir beinleiðis á søgulig skjøl. 
Peder Børresen prestur er skapaður eftir 
Lucasi Debes, og gongdin byggir á frá-
greiðing hansara. Men William Heinesen 
hevur ikki bara skrivað søguna hjá Lucasi 
Debes eftir sínum høvdi. Hann hevur sett 
prestin í miðdepilin, givið honum hug og 
kenslur, sum sjálvandi ikki kunnu vera tær 
somu sum Lucasar. Tí hevur hann fingið 
skaldsligt navn. Det gode háb hevur Peter 
Madsen lýst sum eina skaldsøgu um tann 
intellektuella í okkara tíð.5 Hann hevur inn-
lit og kunnleika, ið gera hann føran fyri at 

hyggja út um gerandisdagin og eitt nú 
síggja brek og lýti í samfelagsskipanini. 
Hinvegin er tann intellektuelli ikki altíð væl 
lýddur, hvørki av høgum ella lágum. Órætt-
vísið í skaldsøgutíðini líkist tí, sum ráddi á 
tíð Lucasar Debes. Tað samfelagið er øðr-
vísi enn samfelagið á døgum Williams 
Heinesens, men bæði í skaldsøgutíðini og í 
okkara tíð eru órættvísi og sosialu korini 
ójøvn og tollyndi lítið, tí ber til at lesa Det 
gode háb sum eina mynd av nútíðini.6 Peter 
Børresen kann harafturat vera ein mynd av 
støðuni hjá høvundinum sjálvum. 

Søgufrøði og skaldsøga 
Hetta nemur við leiklutin hjá søgufrøðini, 
søguligu umstøðunum og tíðini í skaldsøg-
uni. Fleiri bókmentafrøðingar hava umrøtt 
spurningin.7 

Mong halda søguligu skaldsøguna vera 
nútíðar spegil. Søguliga tilfarið lýsir nútíð-
ina og nútímans menniskju. Eftir hesum ber 
ikki til at skriva eina veruliga søguliga 
skaldsøgu, tí allar søgur snúgva seg um 
samtíðina og spretta úr tíðini, tá ið tær eru 
skrivaðar. Men tá ið tað er sagt, ber eisini til 
at skilja millum søguligar skaldsøgur alt 
eftir, hvussu tær nýta søguna. 

Summi skilja millum tvey og onnur mill-
um trý søgulig skaldsøgusløg. Summar 
skilmarkingar leggja dent á, um søgan bara 
er pallmynd ella um hon er veruliga evnið í 
skaldsøguni, og sundurskiljingin er sam-
stundis meting. I teimum flestu søguligu 
skaldsøgunum er søgufrøðiliga tilfarið ann-
aðhvørt týdningarleyst ella ein tilvildarlig-
ur pallur. Tær veruligu søguligu skaldsøg-
urnar eru tí tær, har søgan er aðalevni. 

Bo Eldbrønd-Bek skilur millum tvey 
høvuðssløg.8 Annað umfatar tær søguligu 
skaldsøgur, har høvundurin hevur ætlað at 
siga frá samsvari millum fortíð og nútíð. 
Tað eru tær veruliga søguligu skaldsøgur-
nar, har høvundurin medvitað nýtir tað 
strukturella sambandið millum fortíð og 
nútíð. Undir hesum heiti eru savnaðar tjóð-
søguligar skaldsøgur, søguligar hugsjón-
arskaldsøgur, sosialar og mentasøguligar 
skaldsøgur. Dømi um hesar er eitt nú Festen 
for Cæcilie (1979) eftir Ebbe Kløvedal 
Reich. Søguligu skaldsøgur hansara geva 
allar søguni eina ávísa meining. Tær vísa á 
samsvar millum hendingar í Evropa, serliga 
evropeiskur felagsskapur hevur áhuga og 
avleiðingar hansara fyri danskan hugburð 
og donsk viðurskifti fyrr og nú. 

Tær sálarlýsandi søguligu skaldsøgur-
nar, sum er vanligasta slagið, verða ikki 
hildnar at vera góðar skaldsøgur. Vanda-
málið er sálarfrøðin. Sinnalag, sál, psyka 
eru ikki óbroytilig, men tvørturímóti sera 
bundin av tíð og stað; tí er tað um at vera 
ógjørligt at ímynda sær sálarlívið hjá fólk-
ið, sum liva í øðrvísi umstøðum. Hitt slagið 
av søguligari skaldsøgu eftir fatan Eld-
brønd-Beks er søguliga skaldsøgan, har 
einki ætlað samsvar er millum fortíð og nú-
tíð. Tað eru spenningarskaldsøgur sum Den 
røde Pimpernel og hans Bedrifter og aftur-
haldssinnaðar, veruleikaflýggjandi søgu-
ligar skaldsøgur, sum gera fortíðina glæsi-
liga. 

Tað kann vera torført at skilja millum 
ætlað og óætlað samsvar millum fortíð og 
nútíð í verki. Eitt nú í Vívili eftir Marionnu 
Debes Dahl er tað ivaleyst ætlað, at høvuðs-
temað óttin fyri tí øðrvísi, ókenda og 

fremmanda samsvarar við viðurskifti í nú-
tíðini. Hinvegin órógvast sannlíkindini, tí 
at lesarin fær ikki skil á nær skaldsøgan fer 
fram - um tað mundið, tá ið Føroyar vórðu 
kristnaðar, tá ið svarti deyði gjørdi um seg 
ella seinni, tá ið sjórænarar herjaðu? Tíðar-
myndin er ógreið, og tað ger tað torført at 
bera saman nútíðina við søgutíðina.9 

Kjetil Flatin skiftir søguligu skaldsøgur-
nar í tríggjar bólkar.10 Ein er ræðuskaldsøg-
an, har søguligi sannleikin hevur lítlan ella 
ongan týdning. Hesar skaldsøgur blómaðu í 
18. og 19. øld. Annar bólkur leggur dent á 
persónslýsingina - á sálarfrøðiligu lýsing-
ina. I teimum gerst tað søguliga búni hjá 
listfrøðini. Triðja og veruliga søguliga 
skald søgan er hon, ið otar seg inn í ment-
anarligu, sosialu og sálarfrøðiligu viður-
skiftini í einum ávísum tíðarskeiði. Stendur 
persónslýsingin í miðdepli í skaldsøguni, 
eigur hon at lýsa persónarnar í søguligu 
samtíð teirra, heldur Kjetil Flatin.Tískil er 
stórur kunnleiki um tíðina og kunnleiki um 
teir minstu staklutir alneyðugur." 

Nágreiniligasta frágreiðingin um søgu-
ligu skaldsøguna er tann hjá Harry E. 
Shaw.12 Han skilur eisini millum trý sløg av 
søguligum skaldsøgum, og tey samsvara 
væl við tey hjá Kjetli Flatin. 

I tí fyrsta søguliga skaldsøguslagnum hjá 
Shaw er søgan pastorala, hirðaskaldskapar-
lig bakgrund. Henda lýsingin samsvarar við 
hana hjá Kjetli Flatin, sum sigur at søguligi 
sannleikin hevur lítlan ella ongan týdning. í 
føroyskum bókmentum eru hetta skald-
søgur sum Rannvá (1971) eftir Dagmar 
Joensen-Næs, Adalin (1978) eftir Odu H. 
Pedersen og Vívil (1992) eftir Marionnu 
Debes Dahl. I hesum skaldsøgunum fær 

søgan til vega tann hugmyndafrøðiliga pall-
in, har mál í nútíðini verða sett upp, greidd 
og loyst.13 

Annað søguliga skaldsøguslagið hjá 
Shaw hevur søguna sum dramatiska orku-
keldu, nýtir tað litfagra og dramatiska í søg-
uni at geva skaldsøguni lív. Tað er munur á, 
at brúka søguna sum ein pall at seta gongd-
ina uppá og at nýta søguna til at styrkja 
ímyndingarevnini í skaldsøguni. Men lívið 
lær (1972) eftir Heðin Brú er eitt dømi um 
hetta seinna. Tann søgan fer fram í 1790'-
unum og lýsir umstøður og kor soleiðis, at 
lesarin kann góðtaka at tey eru 18. aldar kor 
(at høvuðspersónurin Duruta er í so røsk er 
ikki eitt søguligt mál, men eitt »bók-
mentasálarligt« mál). Høvuðsmálið í søg-
uni er, at Duruta er ognarleys arbeiðskona 
og fær barn við einum fremmandum, sjó-
rænara ivaleyst. At fáa barn uttan at um-
støðurnar eru í lagi hevur verið eitt vanda-
mál í langa tíð. Tað var stórt umrøðuevni í 
1960 og 70'árunum, men fær serligt ljós á 
seg, tá ið tað er fiutt aftur í 1790'árini, tá ið 
skaldsøgan vil vera við at giftingarbann og 
bátsband skipaðu samlívið millum menn og 
konur. 

Triðja slagið hjá Shaw er søguliga skald-
søgan, har søgan sjálv er evnið - tann veru-
liga søguliga skaldsøgan eftir Kjetil Flatin. 
Søguligar skaldsøgur, sum hava søguna 
sjálva sum høvuðsevni royna at ímynda, 
skilja og meta tað, tær lýsa. Viðhvørt gera 
tær upp við tað lýsta, viðhvørt lata tær sær 
lynda. Slíkar søguligar skaldsøgur geva 
søguni skap og meining. Tað ber til at seta 
brøv, dagbókabrot og onnur skjøl inn í 
skaldsøguna, men flestøllum høvundum 
dámar betur at hendingargongdin og søgu-

persónarnir sjálvir dramatisera meiningina 
í søguligu tilgongdini. 

.... hvørt við sínar náðir 

...hvørt við sínar náðir er ein søgulig skald-
søga um eina niðursetubygd, og hon er væl 
og virðiliga tíðarfest søguliga í tekstinum 
sjálvum. Søgan leggur fyri í 1837, tá ið 
bygdin Nes verður grundað og endar um-
leið 1877. Skaldsøgan hevur stóran áhuga 
fyri teimum veruligu umstøðunum, ger sær 
ómak at geva eina sannlíka mynd av viður-
skiftunum. 

Tíðarmunurin og fjarstøðan millum 
søguligu tíðina og skaldsøguskrivingina 
eru sjónlig í frásagnarháttinum. Frásagnar-
fólkið er ikki altíð ført fyri at siga frá og 
sigur tað fyri lesaranum. ... hvørt við sínar 
náðir er dømi um eina veruliga søguliga 
skaldsøgu, hon setur søguligu umstøðurnar 
sjálvar í miðdepilin og letur persónarnar 
lýsa tær. Summar »óneyðugar tíðarvillur« 
vísa á trupulleikarnar at skriva søguliga 
skaldsøgu. 

Skaldsøgan er harafturat staðfest á ein-
um nesi, sum er nær Havnini og fyrimyndin 
er Hvítanes, sum júst er grundað í 1837. 
Permumyndin á bókini er málningur av 
Hvítanesi - perman beinir tískil lesaranum 
á fyrimyndina. 

Gongdin 
Søgan er íspunnin av teimum broytingum, 
sum fara fram í lívinum hjá seks ímyndað-
um hjúnum, tá ið tey flyta á Nesið. Skald-
søgan lýsir fyrsta ættarliðið har. Gongdin í 
søguni sigur frá, hvussu tey seta seg niður 
og arbeiða, til tey hava skapað tær umstøð-
ur, sum skulu til, fyri at vanligt gerandislív 

kann taka við. Tá ið tað er komið í eina 
fasta legu, skiftir skaldsøgan kós og fer at 
lýsa tvey av fólkunum nágreiniligari. 
Skaldsøgan endar, tá ið tey bæði og megin-
parturin av upprunaligu niðursetufólkunum 
eru deyð. 

Skaldsøgan kann skiftast í tríggjar høv-
uðspartar millum »Prologos« og »Epilog-
os«. 

Fyrsti partur (teir átta fyrstu kapitlarnir) 
setur allar tólv persónarnar á søgupallin. 
Teir seks menninir koma á plássið, har 
bygdin skal verða, at laða bøgarðar og 
byggja hús. Síðani koma konurnar og børn-
ini. Jørðin innangarðs verður býtt og skúli 
skipaður í bygdini. Pløyen amtmaður stílar 
fyri, at tað ber til hjá hesum fólkunum at 
seta seg niður á Nesinum. 

Annar partur (kap. 9-14) greiðir frá lívin-
um á Nesinum ta fyrstu tíðina, arbeiðið tær 
ymsu árstíðirnar og viðurskiftini millum 
húsini. Munirnir millum persónarnar verða 
greiðari so hvørt sum innløga og velting 
síggjast eftir hjá teimum. 

Skaldsøgan er fyrst ein kollektiv skald-
søga, har eingin ávísur søgupersónur er 
settur fram um hinar. I triðja parti (kap. 15-
25) broytist hetta. Skaldsøgan fær veruliga 
gongd, tí tveir persónar koma fram um hini. 
Tað eru barnleysa einkjan og lærarinnan 
Oluva og Páll, sum ikki er so raskur bóndi 
og innløgumaður sum hinir í bygdini, men 
heldur hugsar, lesur og fregnast eftir tíðind-
um í Havn. Óluva og Páll verða góð, hon 
verður við barn og missir lærarinnustarvið. 
Har sleppur skaldsøgan teimum. Eftir tað 
frættist, at Óluva doyr, og Páll fer til Havn-
ar at búgva. 

Kristiligur og veraldarligur 
gleðiboðskapur 
Søgan stendur ímillum eitt formæli og eitt 
eftirmæli, Prologos og Epilogos. Prologos 
setur allan tann verðsliga heimin inn í tað 
kristiliga høpið, sum er karmur um lívið í 
tíðini, sum søgugongdin fer fram í. Hetta 
formælið hevur ta uppgávu at skapa hug-
myndina um, at søgan byrjar fyrst í 19. øld. 
Formælið vísir harafturat til tíðarmunin 
millum tíðina, tá ið søguhendingarnar fara 
fram, og nútíðina hjá lesaranum, uttan bein-
leiðis at umrøða nakað slag av samsvari 
millum tíðirnar. 

I formælinum talar ein frásøgumaður 
beinleiðis við lesaran og ákallar Gud við 
spurningum um ætlan lívsins, og biður um 
leiðbeining Guds, tí 

Harri, vit ásanna, at á hesum Ieikpalli tínum, 
sum vit nevna jarðarlívið, har eru vit einki 
uttan neyðars óvardar finnur í loyndarfulla 
lagnutalvi tínum. (Bls. 8.) 

Hetta er ein bønar- ella prædikuretorikkur, 
sum fyrireikar lesaran og leiðir hann inn í 
hugaheimin og hugsunarháttin í søguheim-
inum. Men ikki ókritiskt. Prologurin viðger 
uppruna heimsins og ætlan hansara. Hug-
burðurín í grundarlagnum undir kristnu 
siðalæruni, sum valdar í søguheiminum 
eins og í heimi lesarans, verður lýstur. Tað 
er tíðarmunurin millum søgutíð og tíðina, 
tá ið teksturin er skrivaður, sum gevur frá-
søgumanninum høvi til at seta spurnartekin 
við grundreglurnar. 

Prologurin skiftir millum øðrumegin 
ákallan, áheitan, bøn og hinumegin søgu, 
skapanarsøgu, trúarsøgu og mentasøgu. 

Prologurin hevur ein annan málsligan dám 
enn restin av bókini. Hann er merktur av, at 
hann heitir á Vár Harra, »Harri, ...«, » 0 , 
Harri ...« og »Hví, Harri, hví«. Endurtøkur 
og retoriskir spurningar eyðkenna tekstin, 
eitt nú 

Hví læt hann Ormin vinna á verki tíhum? 
A tí skapningi, sum tú hevði skapt í tínum 
bílæti.Hví(...) 

Og, Harri, hví gavst tú bara okkum hesi 
fagnaðarboð tíni? Við soni tínum. Hví ikki 
øllum heiminum? Ella tó, í minsta lagi, hví 
ikki eisini tí lítla ættarbólki av ætt Sems, sum 
tú sjálvur skýrdi úrvalda fólk títt. (Bls. 5.) 

Teksturin spyr um meiningina við at seta 
Jesus í heimin eins og við Ormin í Paradís. 

Men sonur tín, barnavinurin mikli, sum 
tók allar syndir okkara frá okkum, hví mundi 
hann trívast so væl har niðri í tarabrúnni og á 
køstagarðinum? Mundi tað vera barnið í okk-
um, sum hann helt seg finna har? Barnið við 
øllum sínum marglæti, bæði í góðum og 
vondum. 

O, Harri, nú fløkjast vit aftur í heilaspuna 
okkara, sum vit fingu frá Evu, tá hon lurtaði 
eftir Orminum. (BIs. 9.) 

»Vit« í prologinum talar um ætlanina við 
lívinum. Um tað, ið hendi í paradísi ikki 
skuldi henda, hví kom »hitt eina træi í miðj-
an urtagarðin?« (bls. 5). Træið hevur eina 
uppgávu eins og alt annað í skapanarverk-
inum, og tað er hana tann talandi í prolog-
inum biður um verður fullgjørd. Prologurin 
skilur millum Jesus og Gud, hann setur 
Gudi grundspurningarnar um upprunan, 
hví og hvussu alt er vorðið, sum tað er. 

Spurningarnir verða settir fram í ákallan 
»Og, Harri, hví...« og við hvørt fáa teir ein 
ironiskan dám 

O, Harri, ikki tilkemur tað okkum at taka 
dagar ímillum skapningar tínar. Ikki teir fer-
føttu. Og ikki teir tvíføttu, hvørki teir veingj-
aðu ella teir veingjaleysu. Og at hvør av øðr-
um liva má, tað er verk títt, Harri. 

Men starin, sum titar niðri í tarabrúnni. Og 
títtlingurin á køstagarðinum. Músabróðirin, 
sum vitjar hjallin. Og hønan, sum skavar í 
gólvsópinum. Alt tað, ið samdist væl viðfold-
ina, hvørt við sínar náðir. Summi við maðk-
ar, illdýr og slógv. Og sumt við korn og sáð-
ir. (Bls. 9 (áherðslurnar MM).) 

Her sipar teksturin til allegoriska mynda-
málið í Fuglakvæðinum og siterar tað bein-
leiðis. Upp ímóti tí, sum Gud hevur ásett 
í Gamla og Nýggja Testamenti, setur tekst-
urin boðskapin í Fuglakvæðinum. Prolog-
urin ger Fuglakvceðið til eitt nýtíðarligt 
sosialt evangelium, og kvæðið sekulariser-
ar kristnað boðskapin í eini bøn um at gera 
til einkis munin millum tað høga og lága og 
at lata avleiðingina av, at Gud skapti 
»okkum øll í tínum bílæti« (bls. 9), ganga 
út: 

Gev tú eisini teimum við foldina at leska seg 
av træi kunnleikans. At tey læra at skyna á tí 
góða og tí vonda. Og at tey verða sum tú. 
(Bls. 10.) 

Hann, ið talar í prologinum, er ikki prestur-
in, sum kemur fyri í skaldsøguni. Hann 
hevði ikki vágað at havt so djarvar útlegg-
ingar av skriftini, og hann hevði neyvan 
lagað hana eftir sosiala temanum í einum 
verðsligum tátti. Men prologurin samsvarar 

væl við sjónarmið Óluvu í seinastu sam-
røðu hennara við prestin (bls. 235). 

Epilogos, eftirmæli í bókini samsvarar 
ikki við prologin. Tað leiðir ikki lesaran úr 
aftur søguni ella tekur saman um. Epilogur-
in sigur frá seinastu vitjanini hjá Pálli uppi 
á Nesinum, har næstan øll tey upprunaligu 
niðursetufólkini eru deyð. Sjálvur doyr 
hann á veg oman aftur til Havnar sitandi á 
tí steininum, sum skuldi verið gravsteinur 
Óluvu. Málburðurin í epiloginum bregður 
ikki frá søguni annars eins og prologurin. 
Epilogurin er endin á søguni um Óluvu og 
Páll,sumbyrjarav álvaramitt íbókini. Pro-
logurin lýsir tær hugmyndir, sum søgan 
byggir á, og hann ljóðar aftur í orðum 
Óluvu. Munurin á byrjan og endi á bókini 
samsvarar við broytingina í frásøgnini í 
triðja parti, har kollektivi dámurin hvørvur 
til frama fyri einstaklingar. 

Søga og skaldsøga 
...hvørt við sínar náðir er søgulig skald-
søga, har søguligu persónarnir, sum koma 
fyri, eru hjápersónar í skaldsøguni. Teir eru 
skald, oddamenn í embætisveldi og í polit-
ikki, bert Pløyen, amtmaður 1837-48 og 
Sjóvarbóndin hava leiklutir í søgugongdini. 
Nesmenn vitja Pløyen í Havn (bls. 23-33), 
og Pløyen er hann, sum hevur fingið niður-
setubygdina í lag. 

PállgistirhjáSjóvarbóndanum (bls. 167-
73), sum man vera Jens Hendrik Djurhuus 
(1799-1892), ið yrkti Gøtuskeggjar (bls. 
169). Páll prátar um skaldskap við hann og 
vil vera við, at hann eigur at taka evni sítt úr 
samtíðini heldur enn úr fortíðini. Sjóvar-
bóndin heldur ikki nógv vera at yrkja um »á 
okkara døgum« (bls. 171). Júst sama kjak 

um skaldskap hevur verið frammi í okkara 
tíð, millum annað í 1970'árunum, tá ið m.a. 
barnabókakapping var sett í verk fyri at fáa 
til vega bøkur, ið lýstu gerandisdagin hjá 
børnum ísamtíðini. l4Pállbeinireisini prát-
ið inn á málið. Sjóvarbóndin heldur lítið um 
Grindavísuna hjá Pløyen og heldur speiliga 
fyri: 

(...) Hvat virða teir málið hjá okkum. Og 
hesir lærdu menninir, ið vera skulu. Har situr 
ein prestur í Kvívík. Fyrstu prædikuna præ-
dikaði hann á føroyskum. Og so hvatt ikki úr 
honum aftur. 

- Tað var tí, at kvívíkingar óttaðust fyri, at 
Várharra ongantíð hevði lært seg okkara mál. 
Ella hevur kanska gloymt tað aftur, tí tað er 
so langt síðan, hann hevur hoyrt tað [svarar 
Páll].(Bls. 171.) 

Presturin er V.U. Hammershaimb, sum 
prædikaði á føroyskum í Kvívík nýggjárs-
aftan 1855. Henda metingin av Hammers-
haimb er ikki tann vit vanliga hoyra nú á 
døgum. Tað er heldur ikki vist, at Sjóvar-
bóndin hevur sagt hetta, men vit vita, at tey 
ivaðust í um Várharra skilti føroyskt.15 

Tann søgufrøðiligi tíðardámurin kemur 
fram í kjaki millum menn, og hetta kjakið 
tíðarfestir gongdina í skaldsøgun. Nesmenn 
umrøða endurstovnaða tingið (1852, bls. 
116), eftirmann Pløyens, Dahlerup (1849-
61, bls. 116) og Lunddahl fúta (1862-71, 
bls. 138) og so sjálvandi Niels Winther, 
blað hansara Færingetidende, sum kom út 
eitt skifti í 1852, og dómin hann fekk fyri 
tað (bls. 122, 139, 151). Sjálvstýri kemur 
fyri í kjakinum og krav fslands um økt 
sjálvstýri í 1851 verður nevnt (bls. 132 og 
150). Ein av fyrstu løgtingslimunum, Hans 

David Matras heldur Páll vera »ein av okk-
ara skilabestu monnum« (bls. 162), eins og 
hann hevur stóra virðing fyri Nielsi Winth-
er (bls. 162) í samrøðu við Óluvu, sum snýr 
seg um hvat ið ber til at hava til samrøðu-
evni hjá fólki. Samrøðan tykist vera eitt aft-
urljóð av hugsanar- og talufrælsinum í 
grundlógini frá 1849. Søguligu persónarnir, 
ið eru nevndir, festa skaldsøgugongdina í 
søguligu tíðini, men umrøðan tíðarfestir 
eisini gongdina sjálva. Móti endanum á 
skaldsøguni verður nevnt, at fyrstu donsku 
sosialistarnir Louis Pio og Paul Geleff 
rýmdu til USA (bls. 241) - afturfyri mutur 
frá donsku løgregluni - søgan um niður-
setufólkini endar tískil eitt sindur eftir 
1877. 

Sjóvarbóndin og Pløyen eru veruligir og 
navnnevndir søguligu persónarnir, sum 
koma fyri í skaldsøguni. Hinir eru umrødd-
ir og standa uttan fyri samtakið á Nesinum 
og eru tí ikki veruligir skaldsøgupersónar. 

Týdningarmesta søguliga skjalið í ... 
hvørt við sínar náðir er Fuglakvæðið eftir 
Nólsoyar-Páll - tað verður siterað úr tí, og 
sitatini (bls. 172-75) standa í stavsetningini 
hjá Jakob Jakobsen. Stavsetingin gevur 
teimum ein fremmandan og gamalsligan 
dám, ið samsvarar við at kvæðið er yrkt, 
áðrenn stavsetingin kom í fasta legu. Sitat 
úr Gøtuskeggjum standa við Hammers-
haimbsstavseting (bls. 170-72) og skara tí 
ikki framúr sum ørindini úr Fugiakvæðin-
um. Harafturat kemur eitt ørindi úr 
»Grindavísuni« hjá Pløyen fyri (bls. 32), úr 
»Høgnatátti« (bls. 124) og úr »Far verden 
farvel« eftir Kingo (bls. 242) - øll á upp-
runamáli í samsvari við viðurskiftini í 
søguligu tíðini. 

Smálutir í tekstinum vísa á møguligar 
broytingar í gerandislívinum í tíðarskeiðin-
um. Eitt nú urtapotturin, sum Óluva hevur 
fingið frá mammu síni og hevur við sær á 
Nesið (bls. 54). Slfkt hevur Bina bara 
»hoyrt nevnt rósur ella liljur« (bls. 54). Tá 
hon seinni vitjar inn á gólvið, hevur Óluva 
tríggjar urtapottar, og tá skal Bina frá »av-
leggara« og Óluva skal læra hana at seta 
hann niður (bls. 225). Urtapottar kendu tey 
ikki til, og skaldsøgan ger tað sannlíkt, at 
tað kom fram at hava plantur inni einaferð í 
seinnu helvt av 19. øld. 

Okkurt er, ið brýtur søguligu tíðarmynd-
ina. Nærum einki verður sagt frá matar-
haldinum á Nesinum, uttan tá maturin er 
um at ganga undan hjá monnunum meðan 
teir laða garðarnar. I smiðjuni hjá Óla hava 
teir bara frætt um komfýrar, sum eru at fáa 
í Havn (bls. 223). Tí kennist tað løgið, at 
inni í nýggja físibjølginum í smiðjuni hjá 
Óla er ein klaffur, sum verður borin saman 
við eina breyðflís (bls. 194). Breyð varð 
ikki bakað fyrr enn tey høvdu ovn, og tað er 
ikki sannlíkt at tey skulu bera klaffin, sum 
tey ikki høvdu hoyrt um áður, saman við 
eitt annað fyribrigdi, sum eisini mundi vera 
ókent. Hetta eru smálutir, sum vísa á brot í 
søguligu tíðarmyndini,16 men sum ikki nýt-
ist at órógva lesturin stórvegis. 

Teir spurningar, sum fólkini á Nesinum 
hava at dragast við út um dagliga yrkið, og 
sum summi teirra hugsa gjølliga um, eru í 
mongum førum teir somu, sum eru ella 
hava verið uppi í okkara tíð. Eitt nú munir-
nir millum lívsfatan hjá konufólkum - sum 
viðhvørt eru ramir feministar - og mann-
fólkum og ivin um Gud. I báðum førum 
leggur skaldsøgan fram sjónarmið sum 

kundu verið úr okkara tíð. 
Hvør er Gud? Nei, nú spyrji eg ikki longur 
hvør. Nú eri eg farin at spyrja: Hvat er Gud, 
og hvar er hann? Er Gud fyrst og fremst í 
teimum andaligu virðunum, sum vit finna í 
okkum sjálvum? Og andaligu virðini, er nak-
að mark fyri teimum? Kenslulívið. Sálin. 
Tað hon kann rúma av kærleika. Ella av sam-
kenslu. Kann tað vera annað enn Gud, ið so-
leiðis tekur bústað í okkum? Hvussu kann 
hann vera nakra aðrastaðni uttan í okkum 
sjálvum?(Bls.235.) 

I hesum sambandi stingur spurningurin seg 
upp, um tað ber til at lýsa fólk, sum livdu 
fyri góðum hundrað árum síðani, so at tey 
veruliga samsvara við sína tíð. Tað er einki 
at ivast í, at skemtað var við Guds navni 
mitt í 19. øld, men tónin í sitatinum um 
»hvat« og ikki »hvør« Gud er, tykist so nú-
tíðarligur, at tað ber til at ivast í, um hann 
eisini er 19. aldarligur. Og her liggja torføru 
spurningarnir hjá søguligu skaldsøguni. 
Ber tað til at ímynda sær og lýsa sinnalag, 
hugburð og hugsunarhátt hjá fólkum, sum 
livdu í øðrvísi umstøðum enn høvundurin 
og lesarin? Sálin, sum Óluva og Páll tosa 
nógv um, er kanska átrúnaðarliga ein 
óbroytilig eind. Sálarlív veldst annars um 
tíð, umhvørvi og mentan. 

Nesbúgvar og niðursetufólkini 
á Hvítanesi 
Høvuðspersónarnir í skaldsøguni eru ikki 
søguliga veruligir, men teir eru heldur ikki 
púra íspunnir. Nesbúgvar í skaldsøguni 
hava lænt summi eyðkenni frá teimum 
veruligu niðursetufólkunum á Hvítanesi, 
soleiðis sum tey eru lýst í Nýbýli. Hvítanes 

;' 150 ár og Lív og lutir eftir Janus Mohr 
(1987 og 1974). 

í skaldsøguni eru niðursetufólkini seks 
hjún, sum øll koma norðaneftir á Streym-
oynni. Veruligu niðursetufólkini á Hvíta-
nesi vóru seks hjún, fimm úr Kollafirði og 
eini úr Lamba.17 

í summum førum samsvara søgan um 
veruligu niðursetufólkini og skaldsøgan. 
Ein av veruligu niðursetumonnunum æt 
Dánjal. Einaferð hann hevði velt og sáað, 
kom bóndin á Sundi og skar eitt torveygað 
í veltuna, tí at hann hevði havt torvrættindi 
á Hvítanesi. Málið var avgjørt í rættinum, 
og Hvítanesmenn vunnu sakina.18 Skald-
søgan hevur drúgva lýsing av máli, sum 
snýr seg um tað sama og maðurin eitur 
eisini Dánjal (bls. 68-79). I skaldsøguni 
stendst stríðið av, at Pløyen hevði gloymt 
torvskurðarrættindini, tá ið hann skrivaði 
sáttmálan við niðursetumenninar. 

Ein annar av niðursetumonnunum á 
Hvítanesi smíðaði sær eina byrsu19 eins og 
Óli smiður í skaldsøguni (bls. 133). Upp-
aftur ein av niðursetumonnunum á Hvíta-
nesi skal hava verið serliga raskur at velta20 

eins og Bartal. Páll í skaldsøguni tykist sett-
ur saman burtur úr fleiri. Um ein hvítanes-
mann sigst, at hann »plagdi ofta at vera úti 
í Havn« og eins og aðrir Hvítanesmenn 
gekk hann inn á Vertshúsið til Dia,21 og ein 
annar dugdi at yrkja og var góður kvøðari22 

júst sum Páll í skaldsøguni. 
Skaldsøgupersónarnir hava á henda hátt 

fingið støk eyðkenni frá teimum veruligu 
niðursetumonnunum. Mest beinleiðis tyk-
ist Dánjal vera avmyndaður eftir veruleik-
anum, bæði fornavnið og torvskurðarmálið 
benda á tað. Óluva tosar einaferð við Páll 

um »kirkjuna«, sum hann vitjar í Havn (bls. 
118-19) - tað kann vera Vertshúsið, hon 
sipar til. Húsabyggingin líkist eisini bara í 
onkrum pørtum. I skaldsøguni byggja 
Bartal og Dánjal, Óli og Hálvdan enda í 
enda, men Jákup og Páll byggja hvør fyri 
seg - har eru tvær lonir og tvey hús. Á 
Hvítanesi vóru tey seks húsini undir tveim-
um lonum, trý og trý hús saman. Konurnar 
eru púra íspunnar, tí eingi stórvegis spor eru 
eftir tær í søguni um Hvítanes. Somuleiðis 
eru tað lívliga prátið og hugaheimurin í 
skaldsøguni íspunnin og afturljóð av hugs-
anum í okkara tíð. 

Munur á monnum 
Beinanvegin menninir koma á Nesi at arb-
eiða hómast ein skipan millum teir, og hon 
gerst greiðari, sum tíðin líður. 

Dánjal er talsmaður fyri niðursetumenn-
inar. Tá ið teir eru inni hjá Pløyen í Havn, 
fer samrøðan eina mest fram millum teir 
báðar (bls. 27,30). Prestur hevur bønarhald 
inni hjá Dánjali og Onnu (bls. 88ff, 228 og 
236). Dánjal er sangari í bygdini saman við 
Hálvdani (bls. 94). 

Bartal er hann, sum leggur inn undir seg. 
Tá hann hevur velt alt hjá sær, vil hann 
sleppa at seta eina kúgv við afturat (bls. 
135). Tí fer hann til Siggu, konu Páll. Tey 
hava fullan køst, og har er lítið og einki 
velt. Bartal sleppur at tøma køstin og sláa 
bøin, Sigga skal hoyggja og fáa mjólkina 
undan kúnni. Harafturat droymir Bartal um 
at sleppa at velta bøin hjá Pálli, tí 

Mær dámar so væl at velta upp úr nýggjum. 
Og okkurt skal vera at takast við um vetrar-
nar. (Bls. 135.) 

Bartal roynir at vinna sær fyrimunir av øll-
um og svíkur á tann hátt bygdarfelagsskap-
in at enda. Tá ið einahandilin er avtikin og 
handlarnir í Havn eru farnir at taka ímóti 
fiski, hava menninir avrátt, at Páll fyri 
bygdina skal fara at kanna, um tey kunnu 
fáa fisk á Nesið at vaska og turka fyri 
handlarnar. Hann fer fyrst í handilin úti í 
Tinganesi at fáa treytirnar at vita og síðani í 
handilin í Vágsbotn. Har fær hann at vita, at 
Bartal hevur longu verið og gjørt avtalu um 
at byggja fiskahús á Nesinum (bls. 206). 
Bartal hevur á henda hátt sett seg út um tað 
fólksliga almennið, sum valdar í bygdini. 

Páll hevur eina serstøðu, hann minnir teir 
á nýggju støðu teirra: 

Veitst tú ikki, at nú ert tú ognarmaður. Ein-
asti ognarmaður sunnan fyri Hóreksgøtu. 

- Jú, pínadoyð Páll, har segði tú okkurt. 
Hatta havi eg ikki hugsað um. Einastu ognar-
menninir sunnan fyri Hóreksgøtu. Alt hitt 
undirkong. (Bls. 15.) 

Páll fær viðurkenning fyri, at tað er hann, ið 
orðar felags ásannan. Páll hevur leiklutin at 
siga tað hátíðarliga m.a. at navngeva bátin 
teir fáa eftir »Royndini fríðu« (bls. 52) hjá 
Nólsoyar-Pálli, og hann er tann hittinorð-
aði: 

-Fyrstur steig hann fótin á land,læt í Pálli, 
tá Hálvdan leyp niður á helluna, sunnanvert í 
gjónni. 

-Einki hóttafall, tað var væl, læt í Bartali. 
- Men heldur einki veiðufall, kom tað so 

spakuliga frá Jákupi. (Bls. 13.) 

Páll er skyldur við Nólsoyar-Páll og dugir 
kvæði, mest hugtikin er hann av Fugla-
kvæðinum eftir skyldmannin. Navnalíkleik-

in ger, at Páll verður ein mynd av Nósloyar-
Páll. Ofta tekur hann til kvæðaørindi, eins 
og tá ið teir fara í land. 

I fyrstuni hittast menninir í bygdini í 
roykstovuni hjá Binu, konu Bartal (bls. 65). 
Sum frá líður flytur samkomuplássið í 
smiðjuna hjá Óla, har hittast menn, børn og 
unglingar. Oli fylgir væl við nýggju upp-
finningunum í tíðini. Hann hevur snild am-
boð, eitt nú ein hálvavegna sjálvvirkandi 
físibjølg (bls. 193). Hann ger grótborar 
(bls. 131) og byrsu (bls. 133). Ein av stóru 
løtunum í smiðjuni er, tá ið Óli greiðir frá 
grundreglunum í guvumaskinuni, sum fer 
at hava við sær »at teir fara at sigla við ong-
um seglum« (bls. 196) og við jarnskipum. 
Hetta vísir eina mest til tíðarmunin millum 
søgutíð og skrivitíð, og lesarin fær einki at 
vita um hvaðani Óli hevur kunnleika sín. 
Umframt tøknilig tíðindi verða felags 

•áhugamál umrødd í smiðjuni. Hálvdan tyk-
ist vera orðstýrari á teimum fundunum. Tað 
er hann, sum skjýtur upp, at Páll fer til 
Havnar at kanna, um tað ber til at arbeiða 
fisk fyri handlarnar í Havn. Smiðjan er eitt 
fólksligt almenni í bygdini. Fólksliga al-
mennið er ein samkoma, sum viðger mál í 
gerandislívinum.Tað er innvent - talar við 
seg sjálvt, tí tað sum fer fram í fólksliga al-
menninum er ætlað tí fólksliga kollektivin-
um - luttakarunum, monnunum sjálvum.23 

Bygdin er eftir hesum skipað við Dánjali 
sum formanni. Hann talar fyri bygdina við 
myndugleikarnar, embætismenninar amt-
mann, fúta og prest. Hálvdan stílar fyri inn-
eftir biður hann, ið hóskar best til einhvørja 
uppgávu, útinna hana. Óli er tøkniliga flog-
vitið. Bartal er tann morðgírigi og sjálv-
søkni, sum dámar best at arbeiða í sjálv-

drátti, sum frá líður. Hann fær seinni bæði 
fiskahús og handil. Jákup er tann tigandi, 
sum bara hugsar um fisk og fiskiveiði, eins 
og Páll er hann ikki veltingarmaður, men 
fiskiklógv (bls. 123). Páll skarar framúr. 
Hann er mótsetningur til hinar menninar. 
Leggur seg hvørki eftir at velta ella at fiska, 
gongur ofta í Havn, hann er tann hugsunar-
sami í bygdini, tann intellektuelli. Sam-
stundis er Páll heilasti maðurin á Nesinum. 

Á henda hátt umboðar hvør maður eina 
persónsmensku og hevur sítt serliga pláss í 
samtakinum á Nesinum. 

barnleys, og hon dugir ikki at støkka inn á 
gólvið hjá hinum (bls. 109). Hon er lærar-
inna í bygdini og missir mannin. Tá ið hon 
verður við barn við Páll er tað størsta hend-
ing í lívi hennara (bls. 215/216), men tá 
verður starvið tikið frá henni, og hon verður 
mestsum útihýst úr samlívinum í bygdini. 
Óluva er fyrsta konan, ið kemur fram á 
søgupallin. Konurnar skulu koma á Nesið á 
mikkjalsmessu, avger Hálvdan: 

Eitt sindur burturvið at hugsa um reiðrið, 
tá náttúran øll fyrireikar seg til vetrarsvøvn-
in, mól tað í høvdinum á Óluvu. (Bls. 52.) 

Konufólkið 
Muran í konufólkunum kemur fram í mál-
burði og atburði teirra. Bina, kona Bartals 
dugir at hava fólk á vitjan, roykstova henn-
ara er altíð stúgvandi full, annars er hon 
varin og ger einki óvanligt. »Bina fór ikki í 
bát.« (bls. 53), og hon fer ikki við, tá ið hin-
ar konurnar fara í aðrar bygdir at biðja sær 
ull. Onnu, kona Dánjal, dámar heldur einki 
at fara í bát. Annars borðreiðir hon fyri 
presti, tá hann vitjar í bygdini, og Mars-
anna, kona Hálvdan, hjálpir henni (bls. 88, 
228). Sunneva kona Óla skarar ikki burtur-
úr á nakran hátt (bls-. 228), men Sigga, kona 
Páll er tann lívligasta av konunum og opin-
skárað. Hon deilir Páll, meðan øll hoyra og 
dylur ikki at hon er við barn. »So verðurtað 
bara tað, sum er í búkinum, at hava við hesa 
ferðina« (bls. 53), hini børnini skulu koma 
seinni. Sigga er brasin, hon vil sleppa at 
rógva og fær Marsonnu at rógva við sær 
(bls. 55). 

Óluva, kona tann tigandi Jákup, eigur 
góðaráðsjarnið í bygdini (bls. 88) og situr 
hjá konunum, tá ið tær eiga. Sjálv er hon 

Hon leggur eina symbolska merking í 
stundina - júst sum Páll, tá ið hann tekur til 
eina kvæðareglu, tá ið menninir fara í land 
á Nesinum fyrstu ferð. Óluva er tann per-
sónur í skaldsøguni, sum er mest innanlýst. 
Hon hevur ans fyri tí vakra og gevur tí 
gætur, sum hongur uppi við talu og gerð. 
Eitt nú spyr hon mannin, hvussu vindeygað 
í húsinum vendir móti sólini (bls. 53) og 
hevur sum tann einasta ein urtapott við. 

Páll og Óluva 
Páll og Óluva stíga fram um hinar persón-
arnar í søguni. Tey verða høvuðspersónar í 
seinasta triðingi í bókini. Páll umboðar 
droymaran og tann, sum ímyndar sær - eins 
og skyldmaðurin - øðrvísi umstøður bæði 
evnisliga og listarliga. Páll vitjar Sjóvar-
bóndan og tosar um skaldskap við hann. 
Óluva kjakast við prest og við Páll, og hon 
umboðar tann skynsama, kritiska og sosiala 
hugburðin í skaldsøguni. Tí eru bæði Óluva 
og Páll talsfólk hjá frásøgufólkinum, iva-
leyst eisini hjá høvundinum. 

Ævisøguliga hava Páll og Óluva eina ser-

støðu millum søgupersónarnar. Bara tey 
bæði hava forfedrar, sum eru umrøddir. 
Nólsoyar-Páll var »næsti skyldmaður« 
Pálls (bls. 150) og Óluva er av prestaætt og 
hartil av danskarir ætt (bls. 92). Óluva er 
harafturat lýst við einum dreymi: 

Omman hevði sagt, at einaferð hevði hon 
droymt hana. Tað var, áðrenn hon giftist við 
Jákupi. Hon sá Óluvu sita á einum stórum 
kletti niðri í fjøruni. Tá kom eitt stórt óløgi. 
Tað var so stórt, at tað skolaði yvir allan klett-
in. Men tá óløgið var av, og kletturin kom 
undan aftur, tá sat Óluva enn á klettinum. 
Óskalað. Men ber. Ikki ein klædnatráður á 
hennara kroppi. Óløgið hevði skolað øll 
klæðini uttan av henni. Og nú var morgun. 
Omman visti ikki, hvat tað kundi vera. Men 
tað vendi eystureftir. Men tað vendi eystur-
eftir. Og tað vendi bygdin hjá teimum ikki. 
Tíðliga á vári mátti tað vera. Ella helst á miðj-
um vetri. Tí tá óløgið var av, kom sólin und-
an úti í havsbrúnni. Eysturhiminin var allur 
sum av reyðargulli. Og ein gullglæma litaði 
sjógvin. Úr sjálvum sólareyganum og heilt 
inn móti klettinum, har hon sat. (Bls. 62.) 

Henda symbolska lýsingin av lagnu Óluvu 
(sí eisini bls. 109, 243 og 246) ger, at hon 
stendur fyri seg. Ikki bara hevur hon eina 
ævisøgu, sum eingin hvørki kona ella mað-
ur í bygdini, men eisini tí sinnalagið er, sum 
tað er. Hon hevur tað fyri at tala í myndum 
- hvør menniskja er ein bók (bls. 104, 141, 
146) - og hon ger nógv burtur úr at tosa við 
børnini og Páll um sálina. Óluva er við øðr-
um orðum lýst sum ein hugsunarsamur og 
samansettur persónur, hon er heil. Hon tyk-
ist heilari enn Páll, tí hon er inniligari lýst 
enn hann og eingin ironi er í lýsingunum av 

henni. Dreymurin og hugleiðingarnar hjá 
frásøgufólkinum um Óluvu (t.d. bls. 109) 
avdúka ein serligan tokka teirra millum. 

Óluva skarar fram úr. Hinar konumar 
hava hvør við sítt eina eyðkenni ella bæði 
tvey, tær standa meira ella minni á jøvnum 
føti sum vanligar konur. 

Konualmenni 
Tað ber til at tala um eina almenna skipan 
og eina kynjaskipan í bygdini. Menninir 
mynda almennu skipanina. Ovast stendur 
Pløyen - og embætisvaldið annars - ovast í 
bygdini er Dánjal, og Hálvdan stendur hon-
um við lið. Undir teimum koma Bartal, Óli, 
Páll og Jákup sum teir vanligu bygdar-
menninirhvør viðsínum lýtum ogdygdum. 
I hesi skipan standa konumar undir liðini á 
monnunum. 

I kynjaskipanini standa menninir yvir 
konunum at síggja til, men handan almennu 
og sjónligu skipanini er ein onnur, har kona 
er yvir manni, og hann er mettur sum barn. 

Meðan tey sigla á Nesi, menn og konur í 
sama báti, heldur frásøgufólkið fyri 

Mannfólkaprát og konufólkaprát. Tað fær 
ikki verið í somu stovu. Og tíansheldur á 
báti. (Bls. 55.) 

Og seinni: 
Nú røkk tosið ikki longur enn til tann hend-
ingartóma gerandisdagin. Og. Ja, tey bæði 
kynini. Tey høvdu sjálvandi verið alla tíðina. 
Men nú var tað næstan, sum at alt var farið í 
tvíningar. Tvinni tungumál, ið nóg illa skiltu 
hvørtannað.(Bls. 104) 

Tá ið fyrsta stríðið at stovna bygdina er lok-
ið, kemur stríðið millum menn og konur 

undan kavi, og skaldsøgan tykist fáa størri 
áhuga fyri kynjaskipanunum enn fyri teim-
um almennu skipanunum millum høg og 
lág,rfkog fátøk. 

Ongar søguligar keldur eru til um, 
hvussu fólk veruliga talaðu saman í hesi 
tíðini. Málburðurin og prátið eru tí íspunnið 
alt, sum tað er. I práti sínámillum bera kon-
urnar menninar saman við djóraungar. 
Sigga kallar teir »hanungar« (bls. 55) eins 
og Marsanna, sum á á nútímans hátt leggur 
dent uppalingina: 

Men sannleikin er tann, Óluva, at tá tað kem-
ur til tað, tá eru teir einki øðruvísi enn børn-
ini. Sum trøllvaksin børn, annað eru teir ikki. 
Og vit. Vit eru frá barni av vandar upp til, at 
teir skulu ráða. Vit skulu halda undan og vera 
eftirlátligar. Og tað vita teir, at soleiðis skal 
tað vera. Og so gera teir seg upp, sum aðrir 
hanaungar. Skulu hava okkum til at knokk-
royta. Og til at digga fyri sær. Nei, Óluva, 
álvara tos. Men undir rekkjuváðini, tá kanst 
tú fara við teimum sum við smábørnum. Alt 
einki uttan lótir. So býttar eru vit nú heldur 
ikki. (Bls. 113.) 

Hetta er kunnleiki, sum bert konurnar hava. 
Bara tær vita av honum, og eingin annar 
fær innlit í hann. Tað sum tær hava í felag, 
verður bert umrøtt teirra millum og er tí 
dult fyri opinbera, fólksliga - og kallmans-
l iga - almenninum. 

Sjónarmiðini hjá konufólkinum um 
menninar samsvara við hugburðin í søguni 
um kynini, tí mannfólkaprátið váttar, at tær 
hava rætt. Meðan menninir laða garð og fáa 
húsini upp, snýr prátið seg um lívið »undir 
rekkjuváðini«. Hálvdan sigur: 

- Nei, gudsdoyð má eg hava Marsonnu 
suður. Hvat sigur tú, Páll? 

- Suður í hesa kroysuna at liggja. So skal 
tú ongantíð fara av henni. Tí annars verður 
ov trongligt. 

- Tvætl í tykkum. Vit fara norður eina 
fríggjaraferð av og á. Annars verður alt aftur-
gróvið, áðrenn vit síggja tær aftur. 

- Ella tær fáa sær húskall til at røkja sær 
bøkkin, meðan vit eru her. Hvat heldur tú, 
Jákup.(Bls. 17.) 

Av tí at teir eru einsamallir fáa teir umrøtt 
kynslívið, sum teir vilja. Samstundis verða 
hjúnaløgini lýst millum reglurnar: 

- Nú Páll, hvat man Sigga gera í kvøld? 
royndi hann [Hálvdan] so spakuliga. 

Tað var ein góð løta, áðrenn Páll læt við 
seg koma. 

- Lat tú Siggu vera Siggu, Hálvdan. Óluk-
sáligur ófriður á tær er. Er sami ófriðurin á 
Marsonnu eisini, so vildi eg ikki ligið ímill-
um, tá tú røkkur henni aftur. 

- Hvussu var tað Hálvdan? Teir siga, at 
Marsanna vildi ikki siga ja, fyrr enn Con-
tractin var komin frá Pløyen. 

- Hvør sigur tað? 
-Tað sigur Páll. 
Men Páll segði, at nú vildi hann ikki hoyra 

meira av hasum tvætlinum. - Tað, sum hevur 
alt í kjaftinum, hevur lítið onkra aðra staðni. 
Hygg at Jákupi. Hann sigur ongantíð nakað. 

Tá svór Hálvdan við. Men hann tagnaði 
aftur. Óluva og Jákup vóru barnleys. Hóast 
gift í fleiri ár. (Bls. 21.) 

Niðursetufólkini kenna øll, at endamálið 
við hjúnalagnum er at fáa børn. Tá ið sam-

lívið ikki gongur væl, svíður illa, upplýsir 
frásøgnin: 

Men við lívinum um døgverðatrogið kom 
eisini lívið undir rekkjuváðini. Og onga-
staðni kendist sviðin av hóttanum Guds 
Harrans so ræðuligar sum har. Tá tað, ið 
prestur hevði sameinað, fór at ridla. Og lysti-
metið í aldingarðinum var vorðið til turran 
drýl og mjólkarvatn. (Bls. 220.) 

Viðurskiftini millum hjúnini eru ymisk, 
Jákup skilur ikki Óluvu og ans hennara fyri 
sól og urtapottum; Sigga ilskast inn á Páll, 
tí hann hevur ikki ans fyri tí praktiska og 
veruliga. Bartal tømir ikki bara køstin hjá 
Siggu, tað rennur eisini saman millum tey, 
og hon verður við barn (bls. 215-16). Fjar-
støðan í skaldsøguni millum konufólk og 
mannfólk fylgist við hjúnalagtrupulleikum, 
sum kundu verið úr okkara tíð. 

Skaldsøgan leggur stóran dent á kynja-
viðurskifti. Konufólkini eru tey vaksnu og 
skilagóðu fólkini, tey hava yvirlit yvir lívið 
og taka sær av umsorganini. Menninir arb-
eiða við jørðini og ráða, men eru samstund-
is lýstir sum børn. Hugmyndafrøðiliga ræð-
ur kirkjan, prestur hevur vald til at taka lær-
arinnustarvið frá Óluvu. Men bæði fyrru 
(bls. 91-93) og seinnu ferð (bls. 229-36) tey 
bæði hittast á máli, er tað Óluva, sum vinn-
ur í orðadráttinum. Og báðu ferð ger sam-
røðan teirra millum, at prestur avlýsir guds-
tænastuna, sum bygdarfólkið væntar hann 
hevur, nú hann vitjar bygdina - seinnu fer 
hevur hann enn ikki bønarhald (bls. 236). 
Sjónarmið Óluvu eru sterk og hava árin á 
teir, sum hon tosar við. Harafturat sæst í 
seinnu samrøðuni við prestin, at hon er 
talskona fyri somu sjónarmiðum, sum 

prologurin leggur fram. í samsvari við hug-
burðin um konur og menn í skaldsøguni 
annars er gott skil í, at tað er Óluva, sum 
umboðar tann skilagóða og rætta kritikkin. 
Tað er við øðrum orðum Óluva, ið sigur frá 
hugburðinum hjá skaldsøguni og hugsanini 
við henni. 

Frásagnarháttur 
Frásagnarháttur setur ljós á tíðarmunin 
millum skaldsøguhendingar og nútíðina, tá 
ið skrivað er um tær. Frammanfyri er nevnt, 
at í prologinum talar frásøgufólkið sum eitt 
»vit« við prestaligum málburði - í samfe-
lagnum hjá skaldsøgugongdini hevði prest-
ur rættin at tolka og útleggja lívsins gongd. 
Prestaliga málið gevur tekstinum tann há-
tíðarliga og mynduga dámin. I skaldsøguni 
sjálvari sigur eitt ósjónligt 3. persóns frá-
søgufólk frá. 

Ein morgun stutt fyri krossmessu í árinum 
1837 kom ein bátur rógvandi suður undan 
Síðu. Við seks monnum til árar. Tað sá út, 
sum at hann stevndi móti sunnara nesinum á 
fjarðamunnanum. (Bls. 11.) 

Lagt verður fyri eins og í prologinum við at 
siga frá, nær søgan fer fram - hetta er har-
afturat triðju ferð árstalið verður nevnt -
um hvønn søgan skal snúgva seg, og hvar 
hon fer fram. Frásøgufólkið ger sær á henda 
hátt ómak, at lesarin beinan vegin skal vita, 
hvat hann er farin í holt við. 

Málsliga skara náttúrulýsingarnar burt-
urúr. I fleiri setningum vantar eitt virkið 
sagnorð. Tað ger lýsingina uttanveltaða og 
ópersónliga, sum er hetta bara soleiðis, 
náttúrligt: 

Dýrd var í sjónum. Lágættarlýðka í luftini. 

Bara eitt lítið sindur mjørkakent um fjøllini 
fyri vestan. 

Fjarandi sjógvur um hesar leiðir. Tara-
skógirnir vóru farnir at koma undan. Og ærn-
ar leitaðu sær út á Nesið. Summar við lambi 
í hølunum. At leska seg við lesikligum tara-
bløðum. 

Ærnar góvu sær sjálvandi ikki far um 
bátin.(Bls. 11.) 

Umhvørvislýsingin letst at vera eitt við 
náttúruna fram til metingina um ærina, ið 
ikki gevur sær far um bátin. Har kenst rødd 
frásøgufólksins greidliga. Ikki bara ærnar 
verða sálarkveiktar, eisini amboðini, sum 
menninir hava við sær í bátinum: 

... tvey jarnbrot. Ið valla hildu seg vera kom-
in hagar, tey áttu at standa. (Bls. 11.) 

Frásøgufólkið trínur viðhvørt beinleiðis 
fram í tekstinum og leggur søguna út fyri 
lesaran (bls. 176), vísir til okkurt, sum er 
umrøtt (bls. 49, 222). Onkuntíð er tað 
óbeinleiðis hjástatt, sum tá ið tað talar við 
ímyndaða lesaran24 og umrøður beinleiðis 
skrivingina: 

Prátið innanborða var heldur ikki tað, tií 
kundi vænta tær eitt góðveðursdag á vári. 
Ikki bara okkurt av handahógvi, sum stirvnir 
heilar kundu finna uppá at leggja monnum í 
munnin undireinum longumróðri.Slíkt,sum 
okkurt um veður og streym. Kanska um tann 
seina gróðurin í haganum í ár. Ella okkurt 
annað. Slíkt, sum menn høvdu mest sum til at 
sannføra seg sjálvan um, at teir tó høvdu 
fingið onkrar gávur fram um allar hinar 
skapningarnar. (Bls. 11-12 (áherðslan er mín 
MM).) 

Frásøgufólkið endurgevur ikki tað, sum er 
at hoyra á bátinum, men ímyndar sær og 
lesaranum tað, sum ikki er at hoyra. Á tann 
hátt hevur frásagnarrøddin seg burtur frá og 
vísir fram vald sítt at hugleiða um søguna 
og tað, sum fer fram í henni. Frásagnar-
røddin kann siga frá tí, sum hendir, og hon 
kann siga frá tí, sum ikki hendir. Og í hes-
um sitatinum kemur fram sama ironi, sum 
var í prologinum í sambandi við tey høgu 
og lágu í skapanarverkinum. 

Hinvegin letst frásøgufólkið viðhvørt 
ikki at vita, hvat søgupersónarnir ætla sær. 
í sitatinum omanfyri stendur, at »Tað sá út 
sum« (bls. 11) teir róðu móti einum nesi. 
Framhaldið av tí er eitt sindur undrandi 
ásannan: 

Har var einki at ivast í, at teir ætlaðu sær at 
leggja at onkustaðni á Nesinum. (Bls. 12.) 

Frásøgufólkið fer stundum heilt inn í per-
sónar og djór, og stundum stendur tað burt-
ur frá og eygleiðir, við hvørt undrandi og 
við hvørt sum veit tað meira, enn tað vil 
vera við. Tað sæst í afturliti, har nomið 
verður við fyrireikingarnar til búsetingina á 
Nesinum. 

I jólaføstuni hevði hann [Dánjal] sent boð 
eftir teimum. Og tá hevði hann lisið burtur úr 
tí [sáttmálaskjalinum, sum gav teimum rætt-
in at seta seg niður á Nesið]. Reytt lakk-
stempul var á aftastu síðu. Og skriftin var so 
føgur, at tað mátti undra hvønn mann, at hon 
skuldi vera skrivað við manna hond. Og aftur 
í dimbildagavikuni vóru teir saman komnir. 
Dánjal las. Og teir royndu at lurta. Við hvørt 
noyddist hann at støðga á, meðan hann inn-
antanna stavaði seg ígjøgnum summi av hes-
um orðunum, sum eingin segði seg hava 

hoyrt í Lestrarbókini. Og tá kundi prátið ger-
ast bæði reystmælt og drúgt. (Bls. 13.) 

Afturat undranini um sáttmálan sjálvan 
verður bókligi kunnleiki teirra lýstur. I 
minsta lagi ein teirra dugir at lesa, og mong 
av orðunum hava teir ikki hoyrt lisin áður, 
tí tey standa ikki í Lestrarbókini. Viðmerk-
ingin lýsir, at verðsligur lesnaður var ikki 
til í húsunum hjá hesum monnunum; men 
lestur var, og hann var á donskum eins og 
sáttmálin. 

Viðhvørt koma viðmerkingar fyri um 
søgugongdina. 

Og soleiðis hvarv tann vármorgunin á 
Nesinum í tí ósjónliga havinum, sum stund-
um verður nevnt hav tíðarinnar. Og tað man 
vera eitt stórt hav. (Bls. 118) 

Her hoyrist afturljóð frá prologinum í tí 
mynduga tónalagnum og orðalagnum »tíð-
arinnar hav«. Harafturat kenst speisama 
frásagnarrøddin sera týðuliga í seinasta 
setninginum »Og tað man vera ...«. Frá-
sagnarrøddin er enn skilligari aðra staðni. 
Eitt nú tá ið frásøgufólkið opið undrast á 
sinnalagið hjá einum av søgupersónum sín-
um, Óluvu: 

Hvat hugsar ein ung kvinna [ið situr ein-
samøll dygst við sjóvarmálan] eina slíka 
løtu? Ein kvinna, ið hevur hug til at tosa við 
børnini um sálina? Og sum kundi hugsað sær 
at vita, hvat ið stendur í tí táttinum, sum tey 
nevna Krákuteiti [eftir Nólsoyar-Páll]? 

Ein innisæl, barnleys kona, ið betur dugir 
at fara út á nesið at seta seg, enn hon dugir at 
ganga sær inn á gólvið hjá hinum bygdarkon-
unum. (Bls. 109.) 

Spurningarnir eru retoriskir, og teir eru eins 
og sitatið frammanundan metingar hjá 
ósjónliga frásøgufólkinum uttan fyri søg-
una. Samtundis er hetta eitt dømi um, 
hvussu frásøgufólkið sleppur sær undan at 
endurgeva tankar hjá søgupersóni. Søgu-
persónurin livir tískil sítt egna lív so at siga; 
frásøgufólkið hevur ikki fult innlit í sinnið 
hjá Óluvu, hevur ikki fult vald á henni. 
Skaldsøgan og persónar hennara líða sínar 
egnu lógir. 

Frásagnarfólkið kann stíga út um søguna 
og leggja fram hugsanir, sum als einki hava 
við søgugongdina at gera, men viðgera ein 
søgufrøðiligan spurning um keldur, ið lýsa 
viðurskifti í 1830-40'árunum: 

Onkustaðni á onkrum lofti, ella niðri í 
onkrum kjallara í onkrum av teimum gomlu 
friðarligu, men so sera søguríku húsunum 
um Hólmaleiðina niðri í Keypmannahavn 
munnu liggja onkur gulnaði og moyrknaði 
bløð (...) 

Og so leingi hesi skjølini ikki eru gjøllari 
kannaði, eiga vit at vera sera varin í dómi 
okkara í hesum rúgvismikla máli. Og kanska 
serstakliga tá vit hava í huga, hvussu ósamdir 
teir kønastu søgumenninir við nógvum lær-
dómi mangan kunnu vera í málum av væl 
størri týdningi fyri lond og tjóðir, ja, fyri 
heimin allan, enn hetta málið hjá Dánjali, 
niðursetumanni á Nesinum. (Bls. 78.) 

I slíkari metaviðmerking er frásøgurøddin 
ítøkilig og sambandið millum skaldsøguna 
og nútíðina er eina skilligast júst í hesi við-
merking, har frásøgufólkið avdúkar seg 
sum søgufrøðing. Viðurskiftini og trupul-
leikarnir hjá niðursetufólkunum tykjast 
kanska smá og týdningarleys sæð við nútíð-

areygum, men eru kortini eins grundleggj-
andi og týdningarmestu altjóða mál í nútíð-
ini. Her talar tann gamalsligi frásøgumað-
urin, sum vil vissa seg um, at lesarin fatar 
søguna rætt.25 

Sum frá líður hevur frásøgufólkið góðan 
hug at taka saman um støðuna á Nesinum. 

Summi kunnu snáva á leiðini. Tær fátæku 
sálirnar, heldur kanska onkur. Ella tær við-
kvæmu. Ella tær einoygdu. 

Ella tær, sum bara stirðna á leiðini. Og 
verða til tóm hylki. Langt áðrenn deyðin 
kemur eftir teimum. 

Og tær eru kanska tær nógvu. 
Men hinar. Hvussu við teimum? Tær, ið 

siga seg vera tær sterku. Altíð til reiðar at 
bjóða lívinum av. Tær ið háða deyðan? 

Ja, hvussu við teimum? (Bls. 148.) 

Endurtøkur og javnsettir setningar (Ella tær 
.... Ella tær ... Ella tær; tær, ið ... tær, ið; 
Hvussu við teimum ... hvussu við teimum) 
eyðkenna sitatið. Hetta gevur hugleiðing-
unum serliga áherðslu og ger, at tær bregða 
skilliga frá frásøgnini annars - og minna á 
tónan í Prologos. Teir retorisku spurningar-
nir eru aftur fastir partar í metingum frá-
søgufólksins. 

I hesum Sodoma stríddi Páll seg umsíðir 
fram til tað fyribrigdi, sum alt meira hevði alt 
hann upp á seg. Hugtikið hann á Havnarferð-
um hansara. Hví? Ja, tað visti hann kanska 
ikki reiðiliga sjálvur. Og vit kunnu royna at 
umbera hann við, at har var so nógv at finna, 
sum hin forvitni, men blindi og bókleysi tráar 
eftir.(Bls. 148.) 

Sitatið byrjar við frásøgn, ið er merkt av 
Bíbliutilsiping. Síðani hvørvur ein partur 

av umsøgnini í setninginum og so kemur 
spurnarorðið einsamalt, »hví«. Hesa ferð 
verður spurningurin svaraður beinan vegin, 
»Ja, tað visti ...« og har stendur, hvør ið 
svarar, »vit«. Hetta er ikki sama »vit« sum 
í prologinum. Hetta »vit« er ein roynd at 
fáa lesara og frásøgufólk at nærkast hvør 
øðrum, og lýsir eina mest hugmyndina í 
tekstinum um, hvør lesarin er. Sama »vit« 
kemur fyri í aðrari spyrjandi frásagnarmet-
ing: 

Mundu orðini vera hesi [tá ið Páll kemur 
til Oluvu eftir jorsalaferðina í kap. 18]? Nei. 
Ella ja. Ella kanska. Ella óivað. Hvør skal 
vita at siga okkum tað? (Bls. 190.) 

Frásøgufólkið er ofta sjónliga hjástatt í 
skaldsøguni, tað sigur frá iva sínum og tek-
ur í sama viðfangi ímyndaða lesaran uppí. 
Hesar frásagnarmetingar gera vart við, at 
hetta er ein søga, sum onkur fortelur. Frá-
søgufólkið krógvar seg ikki, sum tað hevur 
verið siður heilt síðani realistiska og natur-
alistiska skaldsøgan tók seg upp fyri hálvt-
annað hundrað árum síðani. Tað letur við 
seg koma og harafturat vísa viðmerkingar-
nar, at skaldsøgan livir sítt egna lív, sum 
frásøgufólkið ikki altíð hevur fult tamar-
hald á. 

Samanumtøka 
... hvørt við sínar náðir er ein skaldsøga, 
sum nýtir tað strukturella sambandið mill-
um fortíð og nútíð. Hon ímyndar fyri lesar-
anum, hvussu tey kunnu hava havt tað á 
Nesinum, tá ið bygdin varð grundað. 

Tað søguliga tilfarið er búsetingin á 
nýggjum plássi. Tað er bæði dramatisk 
orkukelda í skaldsøguni og sjálvt evni 
hennara. Skaldsøgan lýsir, hvussu ognar-

leys fáa ogn og skipa sítt egna samfelag. 
Hon lýsir, at arbeiði skal til, men tað er 
kortini ikki nóg mikið, og júst tá tað kemur 
til hugsjónir og hugmyndir vísir skaldsøgan 
seg sum eitt satt barn av seinnu helvt av 
tjúgundu øld. Endmálið hjá skaldsøguni er 
ikki beinleiðis at vísa á samsvar og ósam-
svar millum fortíð og nútíð, men burtur úr 
øllum teimum hugmyndafrøðiligu málum, 
sum hon kundi valt at viðgjørt saman við 
niðursetuspurningunum, hevur høvundurin 
júst valt mál, sum hava verið sera aktuel í 
okkara mentan hesi seinastu tretivu árini: 
kvinnurættindi, hjúnalag, barnloysi og 
átrúnaður. Veraldarligi boðskapurin í 
Fuglakvæðinum at hvør eigur at sleppa at 
liva í síhum náðum var kanska serliga gald-
andi í Føroyum og hevði sín serstaka dám í 
19. øld. í okkara tíð er hann alheimslig 
utopi, hóast hann átti at verið sjálvsagdur. 
Politikkur annars er bara umrøddur og 
nevndur í skaldsøguni - tað eru kynjamál 
og átrúnaður sum gjøgnumsúrgað hana. Tí 
er ...hvørt við sínar náðir ein skaldsliga 
søga um tíðina 1837-77, sum ímyndar part-
ar av okkara tíð. 

Notur 
1. Mette Winge »Om at skrive historiske romaner« í 

SidenSaxom. 1, 1991, bls. 29-33. 
2. The Historical Novel 1962, f'yrstuferð givin út í 

Moskva 1937. 
3. Harry E. Shaw The Forms of Historical Fiction. Sir 

Walter Scott and His Successors. Ithaca & London 
1983,bls.26,nota 10. 

4. Bo Eldbrønd-Bek »Om den historiske roman« í 
Historie Ny række bd. 14, bls. 653. 

5. Peder Madsen í Dansk litteraturhistorie bd. 8, Gld. 
1985, bls. 74. 

6. Sí grein eftir Turið Sigurðardóttir í Brú nr. 20,1993. 
7. Umframt tær lýsingar av søguligu skaldsøguni. sum 

verða umrøddar, kann eg vísa til: Anne Birgitte 
Rønning »1 dialog med tbrtiden. Den nye historiske 
roman« í Norsk kvinnelitteraturhistorie bd. 3. 1990 
bls. 68ff. Asbjørn A. Aarseth í Episke strukturer, 
1976,bls.66ff. 

8. Bo Elbrønd-Bek »Om den historiske roman« í 
Historie Ny række bd. 14, hft. 4, bls. 651 -667 

9. Vinalagið, samfelagið og náttúran Tórsh. 1994, bls. 
219-23. 

10. Kjell A.Flatin »Historiskroman-emigrantroman« í 
Edda 1977 bls. 157-70. 

l l .Flatinbls. 158. 
12.Harry E. Shaw The Forms of Historical Fiction 

1983. 
13.Shaw 1983 bls. 52. 
14. A vári 1996 umrøddi sv-sendingin »Mentan á 

køldum gólvum« sama mál og mestsum gramdi seg 
um at nýggju føroysku skaldsøgurnar ikki viðgera 
samtíðina. 

15. Chr. Matras Evangelium Sankta Matteusar, bd. 11 
bls. 15. 

16. Haraftuat ivisteg íumtey »traktaðu« kaffi (bls. 119) 
so tíðliga í 19. øld og um smákøkurnar, sum Óluva 
bjóðar Binu afturvið kaffinum (bls. 226) eru sann-
líkar. 

17.Janus Mohr Lt'v og lutir, 1974, bls. 141-169 og 
Nýbýli.Hvítanes 150 ár, 1987. 

18. Janus Mohr 1974 bls. 144-45 og 1987. bls. 23ff. 
19.Jákup Poulsen eftir Janus Mohr 1974 bls. 154 og 

1987 bls. 18. 
20. Dánjal Petersen eftir Janus Mohr 1974 bls. 154 og 

1987 bls. 18. 
21.JanusMohr 1974 bls. 157 og 1987 bls. 19. 
22. Lamba Poul.Poul Jensen eftir Janus Mohr 1974 bls. 

148 og 1987 bls. 14. 
23. Eyðun Andreassen 1992: Folkelig offentlighed, bls. 

119ff, 284 ff. 
24. Imyndaði lesarin er tann hugmyndin av lesaranum, 

sum býr í ella undir tekstinum og sum viðhvørt kem-
ur undan kavi. Sí t.d. Morten Nøjgaard Del litterære 
værk, Odense 1993 bls. 1 15-1 18. 

25. Sir Walter Scott ger tað sama, tá ið hann eitt nú í 
Ivanhoe ferð eftir ferð ger vart við, at tað eru keldur-
nar, ið siga so ella so, hóast tað fyri lesaran kann 
tykjastfløkt. 



4 2 SKALDSLIG SØGA ELLA SØGULIG SKALDSØGA 

Bókmentir 
Brú. Heðin Men lívið lær, Tórsh. 1972 
Danielsen, D. P. ... hvørt við sínar náðir, Fannir, Tórsh. 

1990 
Dahl. Marianna Debes Dahl Vi'vil, Fannir, Tórsh. 1992 
Heinesen, William Det gode háb, Gyldendal, Kph. 1962 
Joensen-Næs, Dagmar Runnvá, Tórsh. 1971 
Líð, Regin í Bábilstornið, Emil Thomsen Tórsh. 1987 
Pedersen. Oda H. Adaíin, Thaning & Apple, Kph. 1978 
Reich, Ebbe Kløvedal Festen for Cæcilie, Gyldendal, 

Kph. 1979 

Andreassen, Eyðun Folkelig offentlighed, Mus. Tuscul-
anum.Kph. 1992 

Michael Bruun Andersen o.fl. Dansk litteraturhistorie 
bd.8,Kph. 1985 

Elbrønd-Bek, Bo »Om den historiske roman« í Historie 
Ny række bd. 14, hft. 4 bls. 651-67 

Flatin, Kjetil »Historisk roman - emigrantroman« in 
Eddaw.3, 1977, bls. 157-70 

Lukács, Georg 77ie Historical Novel, Merlin Press, 
Surrey 1962 

Vinalagið, samfelagið og náttúran. Tættir í ritverki 
Marionnu Debes Dahl. Ritstj. Malan Marnersdóttir, 
Tórsh. 1994 

Matras, Chr. Evangelium Sankta Matteusar. Um 
týðingina av bókini. Bd. II, Tórsh. 1973. 

Mohr, Janus Lívi og lutir, Hoyvík 1974 
- - Nýbýli. Hvítanes 150 ár, Tórshavnar Býráð 1987 
Nøjgaard, Morten Det litterære værk. Tekstanalysens 

grundbegrebet Odense Universitetsforlag 1993. 
Rønning, Anne Birgitte »1 dialog med fortiden. Den nye 

historiske roman« í Norsk kvinnelitteraturhistorie 
bd. 3,1990bls.68-

Shaw, Harry E The Forms of Historical Fiction. Sir 
Walter Scott and His. Successors Ithace & London 
1983 

Sigurðardóttir, Turið »Vón Williams og Klokka Kilj-
ans« íBrám. 20, 1993 bls. 19-31 

Winge, Mette »Om at skrive historiske romaner« Siden 
Saxom. 1, 1991, bis. 29-33 

Aarseth, Asbjørn A. Episke strukturer, Universitetsforl. 
Oslo 1976 


